
Aallarniut  
ALCOA-p aluminiumik aatsitsiviliornissamik pilersitsiniarnera sioqqullugu sumiiffiit anner-

tunerusumik eqqorneqartussat pillugit itsarnisarsiornikkut misissuinerit 2007-imi 2008-milu 

Nunatta Katersugaasivianit ingerlanneqarput. Aluminiumik aatsitsivissap innaallagissamik 

pilersorneqarnissaanut imermik nukissiorfissatut sumiiffiit toqqakkat pingasut itsarnisarsiuunit                                                                

aallaqqaammut misissuifigineqarsimapput. Imeqarfissatut toqqakkat ilaat qiterleq, Isuup Tasia 

(7d), 2008-mi pilersaarutit allanngortinneqarnerisigut atortussaajunnaarmat misissuiffigineqa-

runnaarpoq.    

 
Nunap timaata pisuussutai qarngarsuaaniilli kulturitoqqanit atugaasimanerini oqaluttuatoqqat 

oqaluttuarisaanermilu allattukkat aqqutigalugit ilisimaneqarpoq aamma nukissiorfissap 

imeqarfissaata avannarliup, Tasersiap (7e), sinaata ilaa 2002-mi Danmarkimi Katersugaavis-

suarmi itsarnisarsiuunit misissuiffigineqarsimavoq. Taakkunatigut ilisimasanik peqartoqara-

luartoq imeqarfissap avannarliup (7e) kujalliullu (6g) eqqaani nassaarineqartut amerlassusaat 

tupaallannartuuvoq. Nunap timaani aasisarnerit tassungalu atatillugu tasersuit atorneqartarne-

rat, siulitta Inuit inuusaasiannut qanoq pingaaruteqartigisimanera kulturikkut eriagisassat 

matumani nalunaarsukkat amerlassusaasa naqissuserpaat.Tasersiap sinaani Saqqaq Kulturip 

nunaqarfigisarsimasaannit pisoqaassusiliinissaq siunertaralugu katersat kulstof 14 atorlugu 

misissuinermi paasisat naapertorlugit ilisimaneqalerpoq kulturip inuisa nunap timaani pisuus-

sutsit siusissumiilli atugarilereersimagaat. Immikkut malugisariaqartut ilagaat nunap timaata 

ilaa ataqatigiissoq inunnik atugaasimanermigut immikkuullarissumik malunnaatilik innarler-

neqanngitsorlu nunatsinni innuttaasut qangaaniilli ilisimasaannik nasuiaaserneqarsinnaasoq 

aammalu oqaluttuatoqaatitsisinnik kulturitsinnut pingaarutilinnut attuumassuteqartoq. Nuup 

eqqaani (6g) ikorsimmavinni siulitsinnik Inunnik najorneqartarsimasuni inigineqartarsimasut 

nalunaarsukkat paasinarsisippaat nunap immikkoortuini allani najugaqarfiit allaassuteqarnerat. 

Taamatut najugaqarfeqariaaseq matumani nalunaarusiami ikorsimmavimmik “ujaraannarnik 

sanaat”-ut taaguuteqartinneqarpoq, tabelinili diagraminilu “ikorsimasut inaat”-tut taagutilinnut 

ilanngunneqarsimalluni. Matumani naalisakkami itsarnisarsiornikkut misissuinerit pillugit 

ALCOA-mut nalunaarusiat marluk saqqummersinneqarsimasut tunuliaqutaapput. Paasisat 

kulturikkut oqaluttuarisaanermi pingaaruteqassusaat nalilersorniaraanni najoqqutaasimasut 

saqqummiussap matuma naggataani allattorsimaffiat nassaarineqarsinnaavoq.   

Kulturikkut oqaluttuarisaaneq pillugu tunuliaqqutsiineq 
Nunatta kitaa ukiut 2400 Kr.in.siorn.miss. ujaraannarnik sakkoqarallarnerup nalaani piniar-

tunit tikinneqaqqaarpoq. Taakkunanit nassaassat Saqqaq kulturimik taaguuserneqarsimapput. 

Tamatuma kingorna kulturit allat issittumi piniartuusimasut nunatsinnut tikittut tamarmik 

Amerika Avannarlermit aggersuusimapput. Nunatta kitaani tamarmi kangiatalu ilaani Saqqaq 

kulturimit pisut nassaassaapput. Sumiiffinni marlunni annertuumik assaasimanerit allamilu 

paasisat takutippaat Saqqaq kulturip inuinut tuttunniarnerup pingaaruteqarsimanera (Meld-

gaard, 2004 and Gotfredsen & Møbjerg, 2004). 

 
Saqqaq Dorset kulturiillu piffisakkut avissaarneqarsut suli nalornissutigineqarpoq kulturit 

taakku akornanni piffisaq siornatigut nassaarfiusimanngitsoq pingaartumik Sisimiut eqqaan-                                       

ni itsarnisarsiuut nassaartornerisigut milliartormat. Misissueriaaseq kulstof 14 atorlugu paa-

sisat naapertorlugit piffissami ukioq 700 Kr.in.siorn. - ukioq 200 Kr.in.king. nunatta kitaani 

Dorsetit siulliit nunatsinniissimapput. Kulturit Saqqaq aamma Dorset ataatsimut Palæo-Eski-

muut kulturiitut taagorneqarput.                                           

 

Inuiaat tullinguullutik nunatta kitaani nunasisut tassaapput Qallunaatsiaat, taakkulu Sagat 

naapertorlugit ukioq 985 Kr.in.king. miss. Islandiminngaanniit ikaartuusimapput. Ilai nunatta 

kujataani qallunaatsiaqarfimmut inissipput, ilaalu qallunaatsiaqarfimmut avannarlermut Nuup 

iluani kangerlunni inissillutik. Qallunaatsiaat 1300-kut qeqqata missaani nunasiffigisaminnit 

avannarlermiit peerupput, 1400-kullu qeqqata kingorna nunarput qimavissimallugu. 

 

1200-kkut nalaanni Inuit – Thule kulturimik taaguuserneqarsimasut – nunatta kitaata avannar-

piaa tikissimavaat, ukiunilu untritilikkaani tulliuttuni nunatta sineriaa tamakkerlugu siammar-

simallutik. Inuit qallunaatsianik naammattuuisimassagunarput. Nuup eqqaanimi itsarnisarsiuut 

paasisat najoqqutaralugit imminnut naapissimanissaat takkussutissartaqarmat. Thule kulturip 

inuisa Alaska-p avannaata kitaanisulli naggueqatimittut arfernik angisuunik piniarneq inuu-

niarnerminni pingaartissimavaat.                                                                                                         

Inuit sumiiffimminnik sungiussiartorneranni, pingaartumik 1500-kunni 1600-kunnilu silap 

nillertikkiartornerata malitsigisaanik nunassifigisartagaat allanngoriartorput, taamatullu arfer-

nik anginernik piniagaqartarnerat kitaani sumiiffinni aalajangersimanerusuni ingerlanneqaler-

luni. Ukiup 1650-ip miss. kitaani inoqarfiit imminnut ungasissut akornanni pisuussutinik ator-

tussiassanik paarlaateqatigiittarneq aallarnerneqarpoq, 1600-kullu ingerlanerini paasisassarsi-

ortunik arfannianillu Europameersunik niueqateqartarneq aallartilluni. Danskit norskillu 1721-

mi aallarnertumik nunasinerisa kingorna 1800 miss. Inuit kitaani najugaqartut pisiassat Euro-

pameersut pinngitsoorsinnaajunnaalerpaat kiitaanilu amerlanerit kristumiunngorsimallutik. 

   

Diag. 1:  Piffinni misissuifiusimasuni inuiaat assigiinngitsut itsaq najuqartarsimasut. 

Kulturikkut eriagisassat nassaat immikkoortitaarnerat

Nalunaarsuinerit inerneri 
Sermersuarmut qanittumi nunap timaani tatsinik sapusiornikkut imeqarfiit marluk pilersinne-

qassapput. Tatsit kuuffiisa allanngortinnerisigut nukissiorfiit marluk aluminiumik aatsitsivis-

samut innaallagissamik pilersuisussat imermik pilersorneqalissapput. Sapusiornikkut Taser-

siap (7e) ernga 20 meter-inik qaffatsinneqassaaq. Imeqarfissami kujallermi tatsit sapusiornik-

kut assigiinngiiaartumik qaffatsinneqassapput: Tarsartuup Tasersua: 10 m, Qaamasoq; 2 m, 

taseq ateqartinneqanngitsoq: 5 m kiisalu Tussaap Tasia: 15 m.     

Diag. 2: Tassani ataasiak-

kaarlugit takutinneqarput 

nunat misissuivigineqar-

tut kulturikkut eriagisas-

sanik sunik nassaartorfi-

gineqarsimanersut. Amer-

lanersaat tassaapput aasi-

viit ujaqqanik iikkersor-

neqarsimasut amernik 

qallerneqartussiat, ikor-

simanerup nalaani piniar-

tunut ilaqutariinnut naju-

gaqarfissiat. Ujaqqat tu-

peqarfikumiittut toqqit 

aalajangerneranut Atorne- 

qartarput. Ujaqqanik si-

naakkusersukkat siniffissatut naatsorsuussat qangattallu aavartut aasivitsik qimallugu tuttun-

niarnerminni atortarsimasaat. Sumi tamaani ujaqqat ilisat ataasiakkaat nunami nalunaaqut-

tatut  inissitsiterneqarsimapput. Ungooriviit tassaasapput inussuit arlallit amerlasuulluunniit 

tuttunut ungusiniutissatut inissitat. Talut piniartut tuttut ingerlavissaani isertorlutik utaqqivi-

gisarpaat. 1800-kkut aallartinnerani aallaasit nalinginnaasumik atorneqalernerat ilutigalugu 

ungooriviit talullu atorneqarunnaarput. Allat tassaapput kulturikkut eriagisassat taaneqarsi-

masut arlaannulluunniit ilanngunneqarsinnaanngitsut 

 

Nuanp ass. 1: Tatsit marluk ilisima-

sat naapertorlugit Inuit kingusinner-

paamik 1800-kunnili tuttunniarlutik 

aasisarfigisarsimavaat. Tamanna 

piniarfissaqqissutut tusaamaneqar-

simavoq kitaanilu sumiiffinnit unga-

sissuminngaanniit ornigarneqartar-

simalluni. Piffissaq annertooq im-

makkut pisuinnarmillu ingerlareer-

lutik ilaqutariit nunap timaani qaam-

matini arlalinni aasisarsimapput. 

Tasersiap eqqaani tuttunniartarneq 

1950 miss. unippoq, Tarsartuullu 

Tasersuata eqqaani aasisarneq 1920-

kut miss. atorunnaarneqareersimal-

luni. Piffimmili tut tunniartarneq                                                                      

1970-ikkut tungaannut ingerlanne-

qartarsimavoq.               

 

. 

 Diag. 3: Paasisat annertuallaamik isumalersornissaat mianersuutassaavoq, tatsip sinaata 
qanittuaniittut qarsunneqartussat kisimik nalunaarsorneqarsimammata. Malunnavissumik 
Tarsartuup Tasiata tatsillu qanigisaasa sinaanni ikorsimavinni inigisartakkat siniffiillu 
Tasersiamut sanilliullugit amerlanerupput. Ilimanarsinnaavoq Tarsartuup Tasiani eqqaanilu 
aaffat ikorsimavinnit avinngarusimanerusimassasut kingusinnerusukkullu piffik aaffatut 
atulernerata kingunerisaanik sinittarfiit amerleriarsimassasut. 
 
Nuup eqqaani tatsit nalaanni nassaarisat, 6g  
 

Ass. 1: Nuup avannaani ikorsimaarnermi 
najugaqarfigineqartarsimasut kitaani allanut 
naleqqiullugit allaapput, ujaqqanik saattuku-
juuginnarnik sanaajusimallutik Inuit siulliit 
tamaanga nunasisimasut qallunaatsianit Nuup 
kangerluani najuqarsimasunit sunnerneqarsi-
manerat eqqarsaammut qanippoq. Ikorsim-
maviit taakku ujaraannarnik sanaat aamma 
nunatta avannaani Thule kulturip inuisa 
ukiuunerani illulioriartaasiannut eqqaanar-
mata ilanngullugu taaneqassaaq. 
 
 

 
 
Ass. 2: 1800-kunni Nuup avannaani ujaq-
qanik ikorsimmaviliat Aalup Kangermiup 
qalipagaasa ilaat.  
 
 
 
 
 
 
 
 
 
























